
Údarás na Gaeltachta agus an Ghaeltacht. 

Is áit ar leith atá sa Ghaeltacht a bhfuil acmhainní Nádúrtha, 
Cultúrtha agus Daonna ar leith agus den chéad scoth ag baint 
léithi. Tá na hacmhainní seo ar chaighdeán domhanda agus tá gá 
lena chinntiú go gcuirtear na tacaíochtaí cuí ar fáil chun go 
mbaintear an leas is fearr, ar bhealach inbhuanaithe, as na 
hacmhainní seo ar mhaithe Ie Muintir na Gaeltachta. 

 

Tá roinnt mhaith dúshlán le sárú ag an Ghaeltacht chomh 
maith:  baineann siad seo le nithe mar imeallachas, easpa 
infheistíochta i gceantracha tearcfhorbartha éagsúla, brúanna ar 
theanga agus ar chultúr, bánú na tuaithe, easpa bunstruchtúir 
riachtanaigh, easpa tithíochta, dífhostaíocht agus an imirce. 

 

Insa gcomhthéacs seo bhí, tá agus beidh ról lárnach ag Údarás na 
Gaeltachta chun a chinntiú go mbaintear leas as acmhainní agus 
go dtugtar aghaidh ar na dúshláin, chun pobal inmharthana 
Gaeltachta a chothú. Is féidir a rá go bhfuil buntáiste cruthaithe 
ann don Ghaeltacht go bhfuil eagrais forbartha dá cuid féin aici. 
Eagrais atá préamhaithe sa Ghaeltacht agus atá dírithe ar 
fhorbairt atá cothaithe agus iomlánaithe agus a thugann cúram 
do ghnéithe Teangan, Pobail agus Fostaíochta.  
 

Tá cumas agus taithí ag Údarás na Gaeltachta  mar eagraíocht atá 
oiriúnach don fheidhm, réamhghníomhach, cruthaitheach agus 
nuálach, agus mar eagrais a oibríonn ar bhonn comhoibrithe agus 



comhpháirtíochta le gach geallsealbhóir ábhartha, laistigh agus 
taobh amuigh den Ghaeltacht. 

 

Tá agus beidh sé mar aidhm ag Údarás na Gaeltachta an 
Ghaeltacht a fhorbairt agus a bhrandáil mar réigiún den scoth atá 
ar chaighdeán domhanda, trí dhul i ngleic leis na dúshláin agus trí 
leas a bhaint as na hacmhainní agus deiseanna forbartha atá ar 
fáil don réigiún. 

 

 Straitéis Údarás Na Gaeltachta 2021- 2025 

Tá Údarás na Gaeltachta freagrach as cúrsaí forbartha 
eacnamaíochta, sóisialta agus cultúrtha na Gaeltachta ó bunaíodh 
an eagraíocht i 1980. Tá Údarás na Gaeltachta éagsúil ó 
áisíneachtaí forbartha eile sa mhéid is go bhfuil cúramaí forbartha 
agus cothú cultúir agus teanga ar an eagraíocht chomh maith le 
cúramaí a bhaineann le fiontraíocht agus fostaíocht. Tá stratéis na 
heagraíochta dírithe ar an dá mhóraidhm seo. 

 

Tá straitéis forbartha aontaithe ag Bord Údarás na 
Gaeltachta  don tréimhse 2021-2025 agus é á chur i bhfeidhm ag 
an eagraíocht sa Ghaeltacht. Baineann an straitéis seo le forbairt 
inbhuanaithe na Gaeltachta a chur chun cinn agus a chinntiú go 
bhfanann an Ghaeilge mar theanga phobal na Gaeltachta. 

Tá spriocanna dúshlánacha leagtha amach ag an Údarás in san 
straitéis seo maidir le cruthú agus caomhnú fostaíochta, le 
nuálaíocht a chothú, le h-acmhainní nádúrtha na Gaeltachta a 
fhorbairt agus le Branda na Gaeltachta a fhorbairt, chun go 
mbeidh an Ghaeltacht mar réigiún den chéad scoth ar chaighdeán 
domhanda. Tá spriocanna leagtha síos ó thaobh caomhnú agus 
forbairt Cultúir agus Teangan chomh maith. 

 

 



• Mórsprioc Fiontraíochta 2025  - 9000 Post Lánaimseartha i 
nGnónna Gaeltachta. 

• Mórsprioc Cultúrtha 2025  - 29 Plean Teanga Faofa agus a 
Chur i bhFeidhm 

 

Tá Údarás na Gaeltachta ag cur straitéis i bhfeidhm atá bunaithe 
ar Inbhuanaíocht, Údaracht, Nuálaíocht agus Cruthaitheacht agus 
a chuireann luach ar an Timpeallacht. Sa gcomhthéacs seo táthar 
ag cur tograí chun cinn bunaithe ar acmhainní Nádúrtha, Daonna 
agus Cultúrtha na Gaeltachta agus ag úsáid na teicneolaíochtaí is 
nua aimseartha chun tacú leis an obair seo: 

• An Eacnamaíocht Ghlas 
• An Eacnamaíocht Ghorm 
• An Eacnamaíocht Chultúrtha  
• Turasóireacht 
• An Eacnamaíocht Dhigiteach. 

Chomh maith leis an réimse leathan de thacaíochtaí a chuireann 
an tÚdarás ar fáil do gnónna éagsúla, tá roinnt earnála atá 
aitheanta agus a bhfuil an tÚdarás féin ag cur tograí straitéiseacha 
chun cinn iontu, mar shampla: 

• Gréasán Digiteach na Gaeltachta (28 Mol Digiteach) 
• Togra Diaspora na Gaeltachta 
• Branda na Gaeltachta 
• Páirc na Mara 
• An Ghaeltacht Ghlas 
• Tograí Straitéiseacha Turasóireachta 
• An Ghaeilge a Bhuanú i measc Óige na Gaeltachta. 

 

Tá Cumasú agus Oiliúint fíor-thábhachtach do thodhcaí agus 
d’inbhuanaíochta na Gaeltachta agus tá réimse de Scéimeanna 
Oiliúna agus Printíseachta á gcur i bhfeidhm ag an Údarás. Gné 



thábhachtach de seo ná Clár na gComhlachtaí atá dírithe ar 
Fhiontraíocht a chur chun cinn i measc aos óg na Gaeltachta. 

 

Tá an Stratéis Gaeltachta ag luí agus ag cuidiú le Straitéisí éagsúla 
Áitiúla, Réigiúnacha, Earnálacha agus Naisiúnta ábhartha, agus 
comhoibriú agus comhpháirtíocht ag tarlú le réimse de 
gheallsealbhóirí dá réir. Cuireann gníomhaíochtaí an Údaráis breis 
luacha suntasach le gnéithe ábhartha de na straitéisí seo, m.s. An 
Stratéis 20 Bliain don Ghaeilge, an Stratéis Forbartha Tuaithe.    

Forbairt Pobail 

Bhí agus beidh an dlúth cheangail atá ag an Údarás leis an earnáil 
phobalbhunaithe lárnach do straitéisí na h-eagraíochta. Tá gaol 
gar cothaithe ag an Údarás le grúpaí agus gníomhairí pobail trí na 
ceantacha Gaeltachta éagsúla thar na mblianta. Tá réimse leathan 
de ghníomhaíochtaí forbartha pobail ar siúl faoi scáth an Údaráis 
tríd na Gaeltachtaí éagsúla. Táthar ag tacú agus ag comhoibriú le 
33 eagras pobalbhunaithe (Comharchumainn Pobail agus 
Comhlachtaí Forbartha Pobail) tríd na Gaeltachta agus tá réimse 
leathan de thograí in san eacnamaíocht shóisialta á chur chun 
cinn. Is acmhainn tábhachtach atá ins an earnáil seo don Údarás 
agus d’inmharthanacht na Gaeltachta don  

todhchaí. Tá sé tábhachtach an chomhpháirtíocht seo a bhuanú 
agus a threisiú. 

Tá an tÚdarás ag riaradh agus ag bainistiú réimse de Chláracha 
Fostaíochta Sóisialta, Pobail agus Tuaithe . Téann siad seo go mór 
chun tairbhe na rannpháirtithe agus go mór chun tairbhe na 
bpobal ina lonnaítear na hoibrithe seo. Tá os cionn 1000 oibrí 
agus 56 saoiste fostaithe ar na scéimeanna seo  atá maoinithe ag 
An Roinn Coimirce Sóisialaí. 



 

 

Cultúr Agus Teanga 

Tá forbairt cultúir lárnach sa straitéis agus do mhisean Údarás na 
Gaeltachta. Cothú agus forbairt na Gaeilge mar theanga labhartha 
sna pobail Ghaeltachta atá mar bhunaidhm ag Údarás na 
Gaeltachta. Tá 29 Plean Teanga ullmhaithe agus á gcur i bhfeidhm 
ag Údarás na Gaeltachta i gcomhair le pobail na Gaeltachta i 
láthair na huaire. Is cur chuige nua atá sa Phróiseas Pleanála 
Teanga agus tá cinnireacht agus páirtíocht an phobail lárnach don 
phróiseas. Tugann an chomhpháirtíocht seo ón bhun aníos téagar 
do na pleananna. Tá éirithe go maith leis an chéad chuid den 
phróiseas agus pleananna ullmhaithe agus faofa. Tá siad anois a 
gcur i bhfeidhm agus á ngníomhú. Tá go leor foghlamtha 
luachmhara ag tarlú, ag éirí as an phróiseas seo agus tá gá lena 
chinntiú go roinnfear an fhoghlaim seo agus go n-úsáidfear í chun 
an phróiseas a fheabhsú agus a bhuanú pé bealaigh gur féidir.  

Tá cultúr agus oidhreacht ar leith ag baint leis an Ghaeltacht. 
Oibríonn Údarás na Gaeltachta chun Cultúr Dúchasach na 
Gaeltachta a chothú trína fhochomhlacht Ealaín na Gaeltachta. Tá 



obair luachmhar ar bun tríd an Chlár Cuisle atá ag cur scileanna sa 
réimse seo ar fáil do óige na Gaeltachta. 

Tá fochomhlacht eile de chuid an Údaráis, Muintearas, ag díriú ar 
chúrsaí Óige, Oideachais, Oiliúna  agus Fhorbairt 
Teangan.  Oibríonn Muintearas le  haos óg na Gaeltachta trí 
ghníomhaíochtaí Óige na Gaeltachta. Tá an t-aos óg lárnach do 
todhchaí na Gaeltachta ó thaobh oibre, cúrsaí pobail agus buanú 
na Gaeilge de. Tá, agus beidh, obair Mhuintearais mar acmhainn 
thábhachtach sa gcomhthéacs seo. 

 

Tá dlúthpháirtnéireacht ag an Údarás le Comhar Naíonraí na 
Gaeltachta atá ag freastal ar réimse an Luathoideachais ar fud na 
Gaeltachta. Tá obair na heagraíochta seo ag leagaint dúshraith 
fíor thábhachtach ó  thaobh bhuanú agus sealbhú teangan sa 
Ghaeltacht. 

Tá sé soiléir go bhfuil torthaí dearfacha agus ‘aisíoc’ mhaith á 
bhfáil ag an Stát as a chuid infheistíochta san Údarás sna réimsí 
Cultúrtha agus Pobail agus gur gné é seo a bheidh lárnach d’obair 
Údarás na Gaeltachta sa todhchaí. 

 

Fiontraíocht Agus Fostaíocht 

Ní mór suntas a thabhairt chomh maith don aisíoc fíor shuntasach 
atá a fháil ar ais ag an Stát ó thaobh na heacnamaíochta dhe. Tá 
fostaíocht seasmhach ar chaighdeán ard a chur ar fáil trí ghnónna 
a fhaigheann tacaíocht ón Údarás. Tá obair shuntasach ar bun 
chun forbairt inbhuanaithe a dhéanamh ar acmhainní na 
Gaeltachta. Is fiú breathnú ar thorthaí obair na heagraíochta sa 
réimse seo, ó thaobh fostaíocht chruthaithe agus aisíoc don 
gheilleagar náisiúnta dhe. 

 

 



• 8,235 post lánaimseartha i ngnóthaí a fuair      tacaíocht ó 
Údarás na Gaeltachta 

• 400 post páirtaimseartha  

Sa mbliain 2021 bhí: 

• Díolachán de €1billiún ag gnóthaí Gaeltachta a fuair 
tacaíocht ó Údarás na Gaeltachta 

• €605miliún de seo easpórtáilte 
• €400milliún caiteachas díreach i ngeilleagar na hÉireann 
• €175milliún caiteachas pá 
• €150milliún íocaíochtaí cánach. 

 

 



 

 

Struchtúr / Feidhmiú Údarás na Gaeltachta 

 

Ó bunaíodh an eagraíocht i 1980, bhí agus tá gaol gar ag Bord 
Údarás na Gaeltachta leis na pobail Ghaeltachta. Cuid thábhacht 
dhó seo ba é an ghné ionadaíochta ó bhaill tofa ó na ceantracha 



Gaeltachta éagsúla. Bhí na hionadaithe seo tofa go díreach ag 
pobal na Gaeltachta i dtús báire, agus roghnaithe ó na húdaráis 
áitiúla ó bhí 2012 ann. Tá an ionadaíocht áitiúil seo mar cheangail 
thábhachtach leis na pobail Ghaeltachta agus mar acmhainn ó 
thaobh eolais áitiúla dhe agus ag tabhairt a dtaithí féin chuig an 
mBord. Oibríonn an mhúnla atá ann idir na baill tofa seo ( tofa go 
díreach nó go h- indíreach)  agus na baill ainmnithe go maith, ag 
na leibhéil náisiúnta agus réigiúnach, agus is léir gur féidir tógáil 
air don todhchaí.  
 

Is eagraíocht atá san Údarás a bhfuil réimse leathan de chúramaí 
agus de ghníomhaíochtaí idir láimhe aici, agus chuige seo tá gá 
lena chinntiú go mbeidh an acmhainn airigidis agus an acmhainn 
daonna ar fáil le gur féidir freagrachtaí na heagraíochta a 
chomhlíonadh. Tháinig laghdú suntasach ar alúntas airgidis an 
Údaráis leis an lag trá eacnamaíoch i 2010, agus laghdú suntasach 
ar fhoireann an Údaráis thart ar an am sin chomh maith. Tá 
méadú de réir a chéile ag teacht ar bhuiséid chaipitil agus reatha 
na heagraíochta le roinnt blianta anois. Tá Plean Fórsa Saothar 
ullmhaithe ag an Údarás, agus glactha leis ag an Roinn, agus tá 
earcaíocht ar phríomhphostanna á dhéanamh de réir a chéile. 

 

Ag dul chun cinn tá féidireachtaí maithe ann maidir le  forbairt 
agus buanú struchtúir agus córais rialaithe an Údaráis agus tri seo 
chun forbairt inbhuanaithe na Gaeltachta a chur chun cinn. Tá 
moltaí ann faoi thoghcháin dhíreacha a thabharfaidh an tÚdarás 
níos gaire do na Pobail Ghaeltachta. Tá tagairt á dhéanamh 
chomh maith do struchtúir réigiúnacha a fhorbairt, rud eile a 
chuirfeadh leis an ghaol  le pobail áitiúla agus eagraisí 
phobalbhunaithe agus rud a bheadh ag luí le dea-chleachtas 
coimhdeachta.   
 



Sa gcomhthéacs seo agus chun  go mbainfí an leas is fearr as 
eagrais forbartha Gaeltachta a bheith ann, b’fhiú breathnú 
ar  phointí mar a leanas. Clúdaíonn siad seo buanú agus forbairt a 
dhéanamh ar struchtúr na heagraíochta forbartha. Tá tagairt 
chomh maith do ghníomhaíocht tosaíochta de chuid na 
heagraíochta. 

 

 

• Féachaint go mbeadh líon na n-ionadaithe tofa chuig an 
Bhord dóthanach le go mbeadh deis ag ceantracha atá ar 
bheagáin daonra i réigiúin mar Chonamara agus Tír Chonaill 
ionadaíocht a bheith acu ar Bhord an Údaráis. Tá gaol gar 
cothaithe ag an Údarás leis na ceantracha Gaeltachta éagsúla 
thar na mblianta agus ba chuid thábhachtach de seo na 
toghcháin agus an ionadaíocht áitiúil a tháinig uatha sin. Is gá 
go mbaintear an leas agus luach is fearr agus is féidir, as aon 
struchtúr nua sa gcomhthéacs seo agus go n-áiríonn an pobal 
uilig go bhfuil úinéireacht acu ar an eagraíocht.  

 

 

• Féachaint go mbeadh aon Struchtúr Réigiúnach, a chuirtear 
in áit, bunaithe ar an mhúnla de thrí réigiún atá ag feidhmiú 
cheana féin   Connacht/Laighean, An Mhumhan, Tir Chonaill. 
Tá Bainisteoirí agus Foirne Réigiúnacha ann chun freastal ar 
a leithéid de struchtúr. Tá tábla de dhaonra na gcontaetha 
Gaeltachta éagsúla leis seo agus is léir uaidh sin go mbeadh 
sé níba éifeachtaí dul le trí choiste seachas dhá cheann. 

 

 

• Cinntiú go mbeadh ról d’aon Choiste Réigiúnach a  bhunófaí, 
sonraithe agus téarmaí tagartha soiléire leagtha amach 
dóibh. Chomh maith le cúramaí Pleanála Teanga agus 
Forbairt Pobail, d’fhéadfadh tarmligean a dhéanamh le go 
mbeadh údarás ag na Coistí deontáisí suas go h-uasmhéid 



áirithe a cheadú (fé mar a bhí an chás roimhe seo). Bheadh 
seo ag luí le dea-chleachtas coimhdeachta agus ag baint leas 
as eolas áitiúil. Bhainfeadh seo roinnt mhaith brú ó Bhord an 
Údaráis fhéin agus thabharfadh sé níos mó ama dóibh ag a 
gcruinnithe chun díriú ar ghnóthaí straitéiseacha ábhartha. 

 

 

• Féachaint ar na féidirtheachtaí chun Coiste Réigiúnach 
‘leathnaithe’ a bheith in áit mar acmhainn agus áis 
chomhairle, chun breis luach a ghiniúint agus chun déileáil le 
gnéithe den chlár a bhainfeadh le cúrsaí Pleanála Teanga, le 
cúrsaí Forbartha Pobail agus le hábhair ghaolta. D’fhéadfadh 
ionadaíocht sheasmhach nó ad hoc ó na h-earnálacha 
Teangan agus Pobail a bheith mar chuid den Choiste 
‘Leathnaithe’ agus na hionadaithe seo ag freastal ar an chuid 
den chruinniú a bheadh ábhartha do na hearnálacha sin. 
Bheadh soiléireacht in aon téarmaí tagartha faoin ról 
comhairleach seo agus ní bheifí ag baint le haon cúramaí 
reachtúla de chuid an Údaráis féin, ná ag gearradh trasna air. 

 

 

• Bheadh deis ann do Gheallshealbhóirí ábhartha eile freastal 
ar an ghné leathnaithe de chruinniú ar bhonn ad hoc de réir 
mar ba ghá. Dreamanna iad seo atá ag obair i bpáirtnéireacht 
leis an Údarás agus na Meithealeacha Pleanála Teanga. San 
áireamh bheadh leithéidí na hÚdaráis Áitiúla, na Boird 
Oiliúna agus Oideachais, Roinn na Gaeltachta, 
Feidhmeannacht na Seirbhíse Sláinte agus eile.  Is deis a 
bheadh anseo ceangail agus comhoibriú a threisiú maidir le 
cur i bhfeidhm na bPleananna Teanga agus obair forbartha 
pobail eile. 

 

 



• Leanacht ar aghaidh ag oibriú le Roinn na Gaeltachta chun 
méadú a fháil ar alúntas chaipitil an Údaráis a chuirfeadh ar 
chumas na heagraíochta aidhmeanna agus cuspóirí an 
Stráitéis Forbartha Gaeltachta a bhaint amach. Tá sé 
riachtanach go mbeadh ar chumas na heagraíochta na 
tacaíochtaí cuí a chur ar fáil do ghnónna Gaeltachta agus 
garsprioceanna i dtaobh fostaíochta srl a bhaint amach. 

 

 

• Is gá chomh maith go mbeidh ar chumas na heagraíochta 
infheistíocht a dhéanamh i mbunstruchtúr éigeantach. Beidh 
gá go mbeadh sé mar thosaíocht  agus go ndéanfaí 
infheistíocht i maoin an Údaráis agus chun spás fiontraíochta 
breise a chur ar fáil sna ceantracha éagsúla. Tá ganntanas 
spáis ann faoi láthair agus tá seo ag cur isteach ar chumas na 
heagraíochta gnónna atá ann cheana féin a bhuanú agus a 
mhéadú, agus gnónna nua a mhealladh.  Thug an fáil a bhí ar 
stoc foirgintí a tógadh sna seachtóidí agus sna hochtóidí 
buntáiste iomaíoch don Údarás agus infheistíocht á 
mealladh. Chabhraigh sé go mór le forbairt an Gréasáin Gteic 
Gaeltachta chomh maith. 

 

 

• Leanacht ar aghaidh ag oibriú le  Roinn na Gaeltachta chun 
alúntas airigidis reatha na heagraíochta a mhéadú chun a 
chur ar a gcumas an Plean Fórsa Saothar atá ullmhaithe, 
aontaithe a chur i bhfeidhm.  Tá an plean seo bunaithe ar an 
riachtanas aitheanta agus aontaithe ó thaobh na rólanna atá 
ag teastáil chun  Misean na hEagraíochta a bhaint amach 
agus freastal éifeachtach a dhéanamh ar Phobal na 
Gaeltachta. Chiallóidh seo go mbeadh ardú ó 94 ball foirne 
go 106 ball de dhíth sna trí bliana amach romhainn. 

 

 



• Féachaint ar bhealaigh chun cumarsáid agus comhoibriú ar 
bhonn córasach a bheith ann idir Údarás na Gaeltachta agus 
na hÚdaráis Pleanála atá ábhartha ón Ghaeltacht chun go 
mbeidh riachtanais na Gaeltachta ó thaobh buanú phobail 
labhartha Gaeilge aitheanta. Tá gá go mbeidh éascaíocht 
déanta ar thograí straitéiseacha a chur chun cinn. Seo tograí 
atá lárnach d’fhorbairt inbhuanaithe na Gaeltachta, agus 
chun pobail inmharthana Gaeltachta a bhuanú agus a fhás. Is 
gá go mbeifí ag comhoibriú chun forbairt a bheadh bunaithe 
ar phrionsabail dea-chleachtais inbhuanaithe aitheanta a 
chur chun cinn. Tá gá na prionsabail aitheanta seo ina iomlán 
a bheith tugtha san áireamh anseo - Daoine, Timpeallacht 
agus Fiontar - agus pleananna a dhéanamh agus cinnithe 
pleanála a ghlacadh dá réir. 

 

 

• Féachaint ar bhealaigh go bhféadfadh an tÚdarás cabhrú 
chun géarchéim tithíochta na Gaeltachta a shárú. Tá, agus 
beidh an ghéarchéim seo ag cur as do gach gné 
d’inmharthanacht na Gaeltachta, Eacnamaíoch, Sóisialta 
agus Cultúrtha. Is gá go mbeadh Údarás na Gaeltachta ag 
obair le geallsealbhóirí ábhartha chun tabhairt faoi bhealaigh 
éagsúla le gur féidir a dhul i ngleic leis seo. D ‘fhéadfadh 
athchóiriú agus athúsáid an stoc tithíochta tréigthe sa 
Ghaeltacht a bheith mar chuid thábhachtach den réiteach air 
seo. 

 

 

• Béim a leagan ar Chumasú agus ar Fhorbairt Scileanna le go 
mbeidh an Ghaeltacht iomaíoch sa gheilleagar domhanda 
agus go mbeidh deis ag Muintir na Gaeltachta agus go mór 
mór Óige na Gaeltachta slí bheatha agus caighdeán 
maireachtála den chéad scoth a bheith acu ina n-áit dúchais. 



Tá gá le leanacht le cinnireacht an Údaráis sa réimse seo agus 
le comhpháirtíocht leis na hEarnálacha Gnó, Stáit, Oideachais 
agus Oiliúna chun na torthaí is fearr a bhaint amach. 

 

 

• Rol Údarás na Gaeltachta mar sholáthraí éifeachtach i gcóir 
Cláracha Stáit éagsúla a bhuanú agus a fhorbairt a 
thuilleadh.  Tá seo ag tarlú i roinnt cásanna cheana féin, m.s. 
le scéimeanna de chuid Roinn na Gaeltachta,  Scéimeanna de 
chuid an Roinn Pobal agus Tuaithe agus Scéimeanna de chuid 
an Roinn Coimirce Sóisialaí. Tá deis mhaith ann tógáil ar an 
mhúnla seo chun an leas is fearr a fháil don phobal agus an 
úsáid agus riaradh is éifeachtaí a dhéanamh ar acmhainní  na 
scéimeanna.  

 

 

•  Tá gá go mbeadh ar chumas na heagraíochta foinsí 
seachtracha airigidis ábhartha a aimsiú agus a chur in úsáid 
ar mhaithe le forbairt na Gaeltachta. Bheadh foinsí éagsúla 
Náisiúnta, Eorpach agus ón Diaspora Gaeltachta i gceist 
anseo. Tá taithí maith ag an Údarás air seo, agus is gá a 
chinntiú go mbeifí in ann leas a bhaint as leithéidí ISIF,  Ciste 
Straitéiseach Náisiúnta na hÉireann. 

 

 



 
 
 

 

Ainm an LPT Ainm an LPT 

Dún na nGall Gaillimh 

1. Tuaisceart Dhún na nGall 14. Conamara Láir 

2. Cloich Cheann Fhaola 15. Ceantar na nOileán 

3. Toraigh 16. Cois Fharraige 

4. Gaoth Dobhair, Rann na Feirste, Anagaire & Loch an Iúir 17. Dúiche Sheoigheach & Tuar Mhic Éadaigh 

5. Na Rosa 18. Maigh Cuilinn 

6. Árainn Mhór 19. An Cheathrú Rua 

7. An Ghaeltacht Láir 20. An tEachréidh 



8. Dún na nGall Theas 21. Bearna & Cnoc na Cathrach 

Maigh Eo 22. Árainn 

9. Maigh Eo Thuaidh 23. Oirthear Cathair na Gaillimhe 

10. Maigh Eo Thiar Ciarraí 

An Mhí 24. Ciarraí Thiar 

11. Ráth Chairn & Baile Ghib 25. Ciarraí Theas 

Corcaigh Port Láirge 

12. Múscraí 26. Na Déise 

13. Cléire 
 

 



 

 



Ainm an LPT Ainm an LPT 

Dún na nGall Gaillimh 

1. Comharchumann Oileán Árainn Mhór 18. Comhar Caomhán 

2. Comharchumann Thoraí 19. Comhar Chumann Dhúiche Sheoigheach 

3. Comharchumann Forbartha Ghaoth Dobhair 20. Comharchumann Forbartha Árann 

4. Comharchumann na nOileán Beag 21. Comhairle Ceantar na nOileán CTR 

5. Céim Aniar CTR 22. Forbairt Conamara Láir 

6. Pobal Eascarrach CTR 23. Comharchumann Shailearna 

7. Lár Chomhairle Paróiste Gleann Cholm Chille CTR 24. Comharchumann Sliogéisc 

8. Forbairt Eachla 25. Comhar Chuigéil (Leitir Mealláin) 

9. Comhar Fhánada & Ghleann Bhairr CTR 26. Comhlacht Forbartha Inis Meáin CTR 

Maigh Eo 27. Forbairt Pobail Mhaigh Cuilinn CTR 

10. Comhlacht Forbartha Áitiúil Acla CTR 28. Comharchumann Mhic Dara 

11. Comharchumann Forbartha Ionaid Deirbhile Eachléim 29. Comhlacht Forbartha an Spidéil CTR 

12. Comhar Dún Chaocháin An Mhí 

13. Coiste Cultúir, Teanga & Forbartha Thuar Mhic Éadaigh 30. Comharchumann Ráth Chairn 

Ciarraí Corcaigh 

14. Comharchumann Forbartha Chorca Duibhne 31. Comharchumann Chléire 

15. Comharchumann Forbartha Léith Triúigh 32. Comharchumann Forbartha Mhúscraí 



16. Comhchoiste Ghaeltachtaí Chiarraí Theas CTR Port Láirge 

17. Forbairt na Dromada 33. Comhlacht Forbartha na nDéise 

 



 

 


